


 

'A nepota 'e don Camillo

 

 

1.

Voglio bene a Perzechella,

Perzechella me vo' bene.

Ma nu ntuppo mmiez''e ppene

Notte e ghiuorno me fa stà.

Chistu ntuppo è don Camillo,

Nu zio prevete ncucciuso:

A stu brutto ntussecuso

'O capisco surtant'i'.

I' voglio a essa

Essa vo' a mme 

Ma

'A mamma dice: Sì! 

'O zio dice: No! 

E sì, e nno e sì 

Chi sa comme va a fernì! 

 

3.

Aggio fatto na penzata:

Ll'aggio scritta a Perzechella.

M'ha risposta 'a puverella:

Faccio chello ca vuò tu!

Mo vedimmo chi è cchiù tuosto:

Don Camillo ccà nce tozza;

'A nepota ca l'annozza

Ave voglia 'e s''a guardà.

I' voglio a essa

Essa vo' a mme 

Ma

'A mamma dice: Sì! 

'O zio dice: No! 

E sì, e nno e sì 

Chi sa comme va a fernì! 

2.

Uh! che croce p''e ffigliole

So' 'e suttane dint''e ccase:

Nun se jesce, nun se trase

Sulo a lloro hanno 'a servì!

'O marito? Giesù... squaglia!

Nun s'annommena! è peccato!

Se va ô nfierno! si' dannato!

Ma pe lloro nun ce sta!

I' voglio a essa

Essa vo' a mme 

Ma

'A mamma dice: Sì! 

'O zio dice: No! 

E sì, e nno e sì 

Chi sa comme va a fernì! 

 


